Día Internacional contra a Violencia de Xénero

MANIFESTO

Xuntámonos hoxe, 25 de novembro, porque queremos denunciar, no Día Internacional contra a Violencia de Xénero, a nosa repulsa ás continuas situacións de violencia que sofren durante todo o ano tantas e tantas mulleres. Mulleres galegas e do resto do país. Africanas, asiáticas, americanas, europeas. Nenas e anciás. Nais e adolescentes.
Segundo as Nacións Unidas, “violencia de xénero son aqueles actos baseados no xénero que poidan ter como resultado un dano ou sufrimento físico, sexual ou psicolóxico para a muller, así como as ameazas destes actos, a coacción ou a privación arbitraria da liberdade, tanto se se producen na vida pública como na privada” (Beijing, 1995).
Aínda que pareza un discurso coñecido, aínda que se teña a percepción de que institucións e asociacións de mulleres están a tomar cartas sobre o asunto, outro ano máis, o número de mulleres mortas tan só en España no que vai de ano é alarmante: son xa sesenta e unha.
A violencia contra as mulleres é un fenómeno estrutural común a todas as sociedades, unha das manifestacións máis extremas e visíbeis da desigualdade entre mulleres e homes, e que tradicionalmente foi tolerada e asumida como un feito natural, transmitido na educación e nos medios de comunicación. Este tipo de violencia, nas súas múltiples manifestacións, constitúe unha vulneración dos Dereitos Humanos e un gran obstáculo para a asunción da igualdade de oportunidades entre homes e mulleres.
É certo que se ten avanzado moito. Xa non é unha realidade familiar e privada. Agora sitúase nun contexto público e social que require de actuacións públicas e colectivas. Gobernos, institucións e colectivos de mulleres estudan e tratan de erradicar calquera forma de violencia de xénero. Sen dúbida, as últimas iniciativas lexislativas aprobadas no noso Estado, a Lei Orgánica 1/2004 de Medidas de Protección Integral contra a Violencia de Xénero e, en Galicia, o Proxecto de Lei galega para a Prevención e Tratamento Integral da Violencia de Xénero sitúa como eixo central das axendas políticas o recoñecemento das mulleres que sofren a violencia. Pero é necesario aínda reforzar as políticas de xénero e igualdade de oportunidades e seguir avanzando en recursos sociais e en instrumentos e procedementos legais.
É preciso seguir traballando arreo para que o maltrato á muller sexa algo INADMISIBLE e INXUSTIFICABLE. Para que toda a sociedade teña claro a gravidade das repercusións na vida profesional da muller e no desenvolvemento educativo dos nenos e das nenas testemuñas ou vítimas dos malos tratos no núcleo familiar. 
Porque a erradicación da violencia non é só responsabilidade dos dirixentes políticos, das leis e dos xulgados. Trátase dun traballo conxunto, de todas e todos, no que están implicadas as administracións, a sociedade civil, as asociacións de mulleres e, por suposto, os medios de comunicación, dos que somos representantes, hoxe, en Santiago de Compostela. Temos unha grande responsabilidade social na erradicación desta lacra e un longo camiño por diante. 

Non queremos berrar para que nos escolten, queremos que a nosa voz sexa unha única voz na sociedade: que homes e mulleres nos demos a man nesta loita e camiñemos xuntos para previr e erradicar este problema. Que deixemos de vincular masculinidade con violencia. Que non haxa máis vítimas. 
Finalmente, solidarizámonos con todas as mulleres que sufriron e coa familia e as amizades das que morreron asasinadas da man das súas parellas ou ex-parellas ao longo deste ano. Para todas elas a nosa homenaxe.

(Agora o alcalde pide un minuto de silencio en recordo das mulleres que morreron vítimas da violencia da man das súas parellas ou exparellas e agradece a asistencia.)
